
Abstract. Introduction. This article examines Kazakh-Russian diplomatic relations in the late 17th 
and early 18th centuries. Diplomatic relations between the two countries resumed in the late 17th 
century, and especially in the early 18th century. When studying this issue within the context of 
international relations, the use of sources stored in the archives and libraries of the Russian Federation 
is of great importance. These sources provide unique information for determining the content and 
nature of the relationship between the Kazakh Khanate and the Russian state. Most of these sources 
have not been introduced into scholarly circulation in Kazakhstani historical scholarship, so the 
relevance of studying this issue based on new sources is undeniable. Goals and objectives                         
of the study – to identify the development trends and characteristics of Kazakh-Russian diplomatic 
relations in the late 17th – early 18th centuries; to analyze the reasons for the development of Kazakh-
Russian diplomatic relations in the early 18th century; to demonstrate the political relations between 
the Kazakh Khanate and the Russian state in the context of the Dzungar conquest of Kazakh lands. 
Results. This article, based on data from collections 122 and 130 of the Russian State Archive of 
Ancient Acts and a number of collections of documents and materials, reveals the direction, essence, 
content, and significance of Kazakh-Russian diplomatic relations in the late 16th – early 18th 
centuries. It is demonstrated that these sources provide new scholarly results and significant 
conclusions in the study of the history of Kazakh-Russian diplomatic relations during this period. 
Under threat from the Dzungar state from the late 17th – early 18th centuries, political relations 
between the Kazakh Khanate and the Russian state developed toward establishing mutually beneficial 
ambassadorial and diplomatic ties. In this situation, the rulers of both countries sought to normalize 
diplomatic relations and sent embassies. Tauke and Kaip Khans wrote letters to the Russian Empire, 
seeking to strengthen ties between the two states. During this period, the parties exchanged letters, 
promoting mutual cooperation and improving good-neighborly relations. Conclusion. Kazakh-
Russian diplomatic relations in the late 16th and early 17th centuries had their own unique 
characteristics. The interests of both states were defined by the Dzungar conquests and foreign policy 

positions aimed at establishing trade relations with the countries of the East. This can be seen as an 
important historical step toward deepening political and trade ties between the neighboring states. A 
study of this issue demonstrates that cooperation with the Russian Federation, a strategic partner and 
ally in the multi-vector policy of the modern Republic of Kazakhstan, has deep roots. 
Keywords: Kazakh-Russian relations, diplomatic relations, embassy, Kazakh Khanate, Russia, 
Tauke Khan, Kaiyp Khan, M.P. Gagarin 

Аңдатпа. Кіріспе. XVII ғасырдың соңы – XVIII ғасырдың басындағы қазақ-орыс 
дипломатиялық қатынастарының тарихы баяндалады. XVII ғасырдың соңында, әсіресе                 
XVIII ғасырдың басында екі ел арасындағы дипломатиялық байланыстар қайта жанданды. 
Мәселені халықаралық қатынастардағы ұстанымдар ауқымында зерделеуде Ресей 
Федерациясының архивтері мен кітапханаларында сақтаулы деректерді қолданудың маңызы 
зор. Бұл деректер Қазақ хандығы мен Ресей мемлекеті арасындағы байланыстардың мазмұны 
мен сипатын айқындауда бірегей мәліметтер береді. Олардың көпшілігі қазақстандық тарих 
ғылымында айналымға енгізілмеген. Сондықтан да мәселені тың деректер негізінде зерттеудің 
өзектілігі дау тудырмайды. Зерттеудің мақсаты және міндеттері – XVII ғасырдың соңы – 
XVIII ғасырдың басындағы қазақ-орыс дипломатиялық қарым-қатынастарының даму үрдісін 
және ерекшеліктерін айқындау; XVIIІ ғасырдың басында қазақ-орыс дипломатиялық 
қатынастарының өрістеу себептерін талдау; жоңғарлардың қазақ жерлерін басып алу 
жағдайындағы Қазақ хандығы мен Орыс мемлекеті арасындағы дипломатиялық 
байланыстардың нығаюын көрсету. Нәтижелер. Мақалада Ресей мемлекеттік көне актілер 
архиві 122, 130 – қорлары және бірқатар құжаттар мен материалдар жинақтарының 
мәліметтері бойынша XVIІ ғ. соңы – XVIIІ ғасырдың басындағы қазақ-орыс дипломатиялық 
қарым-қатынастарының бағыты, мәнін, мазмұны, маңызы анықталды. Осы деректердің 
көрсетілген кезеңдегі қазақ-орыс дпломатиялық қатынастарының тарихын зерттеуде тың 
ғылыми тұжырымдар мен салмақты қорытындылар жасауға мүмкіндік тудыратындығы 
дәлелденді. XVIІ ғасырдың соңы – XVIIІ ғасырдың басындағы Жоңғар мемлекеті тарапынан 
төнген қауіп жағдайында Қазақ хандығы мен Орыс мемлекеті арасындағы саяси қарым-

қатынастар елшілік, өзара тиімді дипломатиялық байланыстарды орнату бағытында дамыды. 
Қалыптасқан жағдайда екі ел билеушілері дипломатиялық қатынастарды реттеуге ұмтылып, 
елшіліктерді аттандырды. Тәуке, Қайып хандар Орыс патшалығына хаттар жазып, екі 
мемлекеттің арасындағы байланыстарды нығайтуға күш салды. Бұл кезеңде екі тарап та өзара 
ынтымақтастықты нығайту бағытында өзара хат алмасып, көршілік қатынастарды жақсартуға 
бет бұрды. Қорытынды. XVIІ ғасырдың соңы–XVIIІ ғасырдағы қазақ-орыс дипломатиялық 
қатынастарының өзіндік ерекшеліктері болды. Екі мемлекеттің мүдделері жоңғар жаулап 
басқыншылығымен және Шығыс елдерімен сауда байланыстарын орнатуға бағытталған 
сыртқы саяси ұстанымдарымен тығыз байланыста айқындалды. Бұны көршілес 
мемлекеттердің саяси және дипломатиялық байланыстарын тереңдетуге бағытталған маңызды 
тарихи қадам ретінде бағалауға болады. Аталған мәселені зерттеу заманауи Қазақстан 
Республикасының көпвекторлы саясатында стратегиялық серіктесі және одақтасы саналатын 
Ресей Федерациясының арасындағы ынтымақтастықтың тамыры тереңге тартатындығына көз 
жеткізеді.  
Түйін сөздер: Қазақ-орыс қатынастары, дипломатиялық байланыстары, елшілік,                      
Қазақ хандығы, Орыс мемлекеті, Тәуке хан, Қайып хан, М.П. Гагарин  

Аннотация. Введение. В статье излагается казахско-русские дипломатические отношения в 
конце XVII – начале XVIII вв. В конце XVII века, и особенно в начале XVIII века, 
дипломатические отношения между двумя странами возобновились. При изучении вопроса в 
рамках международных отношений большое значение имеет использование источников, 
хранящихся в архивах и библиотеках Российской Федерации. Эти источники дают 
уникальную информацию для определения содержания и характера взаимоотношений 
Казахского ханства и Российского государства. Большинство из них не введено в в научный 
оборот в казахстанской исторической науке, поэтому актуальность изучения вопроса на 
основе новых источников не вызывает сомнения. Цель и задачи исследования – определить 
тенденции развития и особенности казахско-русских дипломатических отношений в конце 
XVII – начале XVIII веков; анализировать причины развития казахско-русских 

дипломатических отношений в начале XVIII века; показать политические взаимоотношения 
Казахского ханства и Российского государства в контексте джунгарского завоевания 
казахских земель. Результаты. В статье на основе сведений 122, 130 фондов - Российского 
государственного архива древних актов и ряда сборников документов и материалов 
раскрываются направленность, сущность, содержание и значение казахско-русских 
дипломатических отношений в конце XVI – начале XVIII в. Доказано, что эти источники 
позволяют получить новые научные результаты и весомые выводы в изучении истории 
казахско-русских дипломатических отношений в указанный период. В условиях угрозы со 
стороны Джунгарского государства с конца XVIІ – начала XVIIІ века политические 
отношения между Казахским ханством и Российским государством развивались в 
направлении установления взаимовыгодных посольских и дипломатических связей. В 
сложившейся ситуации правители двух стран стремились нормализовать дипломатические 
отношения и отправляли посольства. Тауке и Каип-ханы писали письма в Российскую 
империю, стремясь к укреплению связей между двумя государствами. В этот период стороны 
обменивались письмами, способствуя укреплению взаимного сотрудничества и улучшению 
добрососедских отношений. Выводы. Казахско-русские дипломатические отношения в конце 
XVI и начале XVII веков имели свои особенности. Интересы обоих государств были 
определены в контексте джунгарских завоеваний и внешнеполитическими позициями, 
направленными на установление торговых связей со странами Востока. Это можно 
рассматривать как важный исторический шаг на пути к углублению политических и торговых 
связей между соседними государствами. Изучение данной проблемы доказывет, что 
сотрудничество с Российской Федерацией которая является стратегическим партнером и 
союзником в многовекторной политике современной Республики Казахстан имеют глубокие 
корни.  
Ключевые слова: Казахско-русские связи, дипломатические отношения, посольство, 
Казахское ханство, Россия, хан Тауке, хан Кайып, М.П. Гагарин 

Кіріспе 
XVII ғасырдың соңы XVIIІ ғасырдың басындағы қазақ-орыс қарым-қатынастары – 

отандық тарих ғылымында толыққанды зерттелмеген тақырыптардың бірі. Көрсетілген 
уақыттағы қазақ-орыс байланыстары Еуразия кеңістігіндегі халықаралық жағдайға 
байланысты дамыды. Бұл кезеңде Қазақ хандығы мен Орыс мемлекетінің арасындағы 
байланыстар алдыңғы уақыттармен салыстырғанда жанданып, елшілік қатынастар өрістеді. 
Дегенмен екі ел арасындағы байланыстар біртекті сипатта болмады. Қазақтардың оңтүстіктегі 
қалаларды жаулап алуы Бұхар билеушілерімен теке-тіреске әкелді. Мұның өзі көрші 
мемлекеттер арасындағы қарым-қатынастарға әсерін тигізбей қоймады. Жоңғарлардң 
басқыншылығы Орал және Еділ өңіріндегі далалық жерлер, Сібір аумағы үшін күресті 
тудырды. XVII ғасырдың 90 жылдары Қазақ Ордасы Орта Азияның айтарлықтай бөлігін, 
Дешті-Қыпшақ кеңістігін уысында ұстады. Елдің мығым әскери әлеуеті, хандарының билігі 
ұтымды стратегиялық саясат ұстануға мүмкіндік тудырды. Алайда тарихи деректердің 
жұтаңдығынан мәселе үсірт қарастырылып келді. Советтік кезеңдегі ғылыми әдебиеттерде 
көбінесе сауда байланыстары қарастырылды. XVII ғасырдың соңы XVIII ғасырдың басындағы 
қазақтардың Сібір жерлеріне, Тобыл өңіріне шабуыл жасауы туралы жұмған ауыз ашылмады. 
«Мәдени мұра» мемлекетік бағдарламасы аясында қазақ-орыс қатынастары бойынша орыс 
деректерінің біразы жинақталып, жарық көрді. Алайда тың зерттеулер дүниеге келе қоймады.  

Қазіргі уақытта тарихи шындықты жаңғырту мақсатында советтік кезеңде айтылмаған 
осындай мәселелерді тың деректер бойынша зерделеудің болашақ көршілес қатынастарды 
нығайтудағы маңызы зор. Бірқатар саяси, экономикалық одақтастыққа мүше Қазақстан мен 
Ресей Федерациясы арасындағы бейбіт, өзара ынтымақтастыққа негізделген тамыры терең 
байланыстардың тарихын тану болашақ көпвекторлы қатынастарды нығайту үшін қажет. 
Осыған орай оның өткенін, әсіресе қайшылықтарға толы XVII ғасырдың соңы XVIII ғасырдың 
басындағы қазақ-орыс қатынастарын тың тарихи деректер бойынша зерттеудің маңызы зор. 
Мәселені шынайы әрі жаңа тарихи таным тұрғысынан зерделеудің көкейкестілігі дау 
тудырмайды. Соғыс ошақтары сөнбей, қақтығыстар мен мемлекетаралық кикілжіңдер орын 
алған тұста бейбіт өмір сүру, қарусыздануға шақырған үндеулер заманауи әлем үшін өзекті 
бола түсуде. Аталған мәселені тың тарихи деректер негізінде талдау көрші екі ел арасындағы 
қатынастардың тарихынан, билеушілерінің саяси ұстанымдарынан тағлым алу дегенді 
білдіреді.  

 
Материалдар мен әдістер 
Зерттеудің деректік базасын Ресей мемлекеттік көне актілер архивініде сақтаулы 

Елшілік приказдар мен Елшілік кеңселердің қорларынан алынған 122 – Қырғыз-қазақ істері, 
130 – Сібір қорлары істерінің құжаттары құрайды. Аталмыш қорларда мемлекетаралық 
елшілермен алмасу, сауда қатынастарын дамытуға бағытталған келіссөздар, Сібір жерлеріне 
шабуылдар туралы мәліметтер кездеседі. XVII ғасырдың соңы – XVIII ғасырдың басында 
Орыс үкіметінің қазақ даласына ұйымдастырған экспедицияларының жазбаларынан Қазақ 
ордасының сауда жолдары туралы қысқаша ақпараттарды табуға болады. «Дополнения к 
актам историческим собранные и изданные археографической комиссией» (Дополнения к 
актам, 1867), «Памятники Сибирской истории XVIII века» (Памятники, 1882), «Материалы по 
истории Узбекской, Таджикской и Туркменской ССР» (Материалы, 1932), «Международные 
отношения в Центральной Азии. XVII–XVIII вв.» (Международные отношения, 1989) атты 
құжаттар мен материалдар жинақтарында Қазақ хандығында болған орыс елшісі Вельямин 
Степановтың, Тәуке ханның ордасына келген тобыл казактары Федор Скибин мен Матвей 
Трошинның жазбалары, қазақ-орыс сауда байланыстары турасында ақпарат орын алған. 
«Эпистолярное наследие казахской правящей элиты 1675–1821 гг.» атты құжаттар жинағында 
қазақ хандары мен батырларының Ресей имперторы І Петрге, Тобыл губернаторы                        
М.П. Гагаринге жазған хаттары жинақталған (Эпистолярное наследие, 2014). Аталған 
деректердің екі ел арасындағы саяси байланыстардың мәнін терең зерделеудегі маңызы зор.  

Кез-келген халықаралық қатынастарды «өзара байланыстылық» және «қауіпті шекара», 
конструктивизм теорияларының ауқымында зерделеу ұтымды. Зерттеу тақырыбын «өзара 
байланыстылық» теориясына сүйене отырып зерттеу Қазақстан мен Орыс патшалығының 
арасындағы байланыстардың өзара тиімді қатынастар орнатуға бағытталғандығын дәлелдеуге 
көмектеседі (Медеубаева, 2006). Ал конструктивизм теориясы Қазақ хандығы мен Ресей 
патшалығын дербес әлеуметтік құрылыс, сол құрылымның өзіндік ерекшеліктері, сыртқы 
саясаты бар мемлекеттер түрінде түсінуге септеседі.  

Зерттеуді аталған теорияларды тарихилық, объективтілік қағидаттарымен ұштастыра 
отырып зерделеу мәселені тарихи тұрғыда, шынайы зерделеуге жол ашады. Мұнымен қоса 
талдау, сипаттау, ретроспективті, қорыту әдістерін қолдану зерттеудің нәтижелерін салмақты 
да салиқалы етеді.  

 
Талқылау 
XVII ғасырдың соңы XVIIІ ғасырдың басындағы қазақ-орыс қарым-қатынастарын 

зерттеу революцияға дейінгі, советтік және постсоветтік кезеңдерде айтарлықтай зерттелді. 
Революцияға дейінгі кезеңде көбінесе құжаттар түріндегі жинақтар шығарылды. Зерттеушілер 
қазақ-орыс қатынастарын Ресейдің Бұхар, Парсы елдерімен байланыс астарында үстірт 
қарастырды. Г.Ф. Миллер «Сібір патшалығында» болған оқиғаларды, орыс-қазақ 
қатынастарын баяндады (Миллер, 1787). Г. Спасский Сібір және онымен шектес елдер туралы 

тарихи, статистикалық және өзге де мәліметтерді жинақтады (Собрание, 1818).                                       
XVIІ–XVIIІ ғасырлардағы Қазақ даласы, Орта Азия және Солтүстік Қытай жөнінде 
барлаушылардың, жолжазбалардың, Батыс Сібір казактарының және өзге де Сібір қызмет 
адамдарының зерттеулері бойынша дайындалған Г. Е. Катанаев еңбегі атап өтуге тұрарлық 
(Киргизская степь, 1893). Қазіргі уақытта бұл еңбектердің тарихнамалық деректен гөрі дерек 
ретіндегі маңызы айтарлықтай.  

Отандық ғылымда XVIІ ғ. соңы – XVIII ғ. басындағы қазақ-орыс қатынастарының тарихы 
арнайы зерттелмеді. Советтік тарихшылар көбінесе екі мемлекет арасындағы «ұлы достықтың 
бастауын» Қазақстанның Ресей бодандығын қабылдауы ауқымында зерделеді. Қазақ-орыс 
дипломатиялық қарым-қатынастары Қазақ хандығы, Ресей мемлекеті, Бұхар арасындағы сауда 
байланыстары қарастырылған еңбектерде үстірт көрініс тапты. Мысалы, С.К. Ибрагимов XVIII 
ғасырдағы қазақтардың сыртқы сауда байланыстарын зерттеген еңбегінде Қазақ хандығының 
Орыс мемлекетімен дипломатиялық қатынастарына тоқталып кетті (Ибрагимов, 1958).                      
К.К. Жамалов XVII ғасырдағы Орта Азия мен Ресейді байланыстырған сауда жолдарын 
зерделегенде көрші елдер арасындағы саяси қатынастарды қысқаша сипаттады (Джамолов, 1966). 
Осындай мазмұнда А.В. Панковтың еңбегі жарық көрген еді (Панков, 1927). А. Сабырханов                     
XVI–XVIII ғасырдың бас кезіндегі қазақ-орыс қатынастарын өз алдына жеке мәселе ретінде 
қарастырды (Сабырханов, 1970). Мәселені Ресей мен қазақ хандықтары арасында сауда, саяси 
және дипломатиялық қатынастар ауқымында зерделеген В.Я. Басиннің еңбегі басқа зерттеулермен 
салыстырғанда әлі күнге дейін қолданысқа ие (Басин, 1971). Қазақ-орыс дипломатиялық 
байланыстарын жоңғар-қазақ қатынастарының аясында зерделеген В.А. Моисеев еңбегінің 
маңызы зор (Моисеев, 1991). Мәселе анағұрлым нақты әрі тереңірек Е.А. Княжецкаяның 
мақаласында көрініс тапты. Ол 1694–1696 жылдары Қазақ Ордасына келген елшілігін Федор 
Скибин елшілігін зерттеді (Княжецкая, 1980). 

Постсоветтік кезеңде біз талдап отырған мәселе тарихшылар назарына ілінді. К.К. Әбуев 
қазақ-орыс қатынастарының қалыптасуы мен даму үрдістерін талдап, іргелі зерттеу 
жариялады (Абуев, 2016). XVII ғасырдың соңындағы, әсіресе Тәуке ханның билігі тұсындағы 
Қазақ хандығының Ресеймен дипломатиялық байланыстары зерделенген Н. Атығаевтың 
еңбегі атап өтуге тұрарлық (Атыгаев, 2023). З.Е. Қабылдиновтың шағын зерттеуі Тәуке 
ханның ұстанған сыртқы саясатын бағалауға септеседі (Кабульдинов, 2001). Қазақ 
хандығының XVIII ғасырдың І жартысындағы сыртқы саясаты және дипломатиясы 
«Қазақстан тарихынан (XVIII–XIX ғасырдың басы)» атты ұжымдық зерттеуден көрініс тапты 
(Из истории Казахстана, 2020). Авторлардың тарихи деректерге сүйене отырып, «қазақ-орыс 
дипломатиялық қатынастарының қалыптасуы XVI ғасырдың соңындағы Тәуекел ханның 
бастамасымен Құл-Мұхаммед елшілігімен байланысты» деген пікірі отандық тарих 
ғылымында орныққан тұжырыммен үндеседі. 

Ресейлік тарихшылар да атамыш мәселеге қызығушылық танытуда. Мәселен,                     
В.Д. Пузанов XVII ғасырдың соңы – XVIII ғасырдағы Орыс мемлекеті және Сібірдегі 
қазақтардың өзара байланыстарын арнайы зерделеді (Пузанов, 2017). Қазақ-орыс қарым-
қатынастарының бастауынан Қазақ хандығының Ресей империясының бодандығына енген 
уақыт арасындағы саяси байланыстардың тарихына Р. Г. Буканова, Ю.В. Бондаренконың 
еңбегі арналды (Буканова, 2021). Мәселенің кең ауқымы және мерзімдік шегі XVII ғасырдың 
соңы – XVIII ғасырдың басындағы қазақ-орыс қатынастарын толық көрсетуге мүмкіндік 
бермеді. Советтік кезеңде жарық көрген Е.А. Княжецкая еңбегінің мазмұны                                  
И.П. Каменецкийдің мақаласында қайталанды. Ол да Сібір казагы Федор Скибиннің                     
1694–1696 жылдардағы Қазақ Ордасына елшілігін, олардың бастан кешірген оқиғаларын 
сипаттады (Каменецкий, 2025). Ағылшын тарихшысы Э. Аллворт Ресейдің Орта Азиядағы 
саяси мүддесін көрсетуде орыс-өзбек қатынастары ауқымында қазақ билеушілерінің 
ұстанымдарын қысқаша көрсетеді (Аллворт, 2017). Қысқаша тарихнамалық шолу                     
XVII ғасырдың соңы – XVIII ғасырдың басындағы қазақ-орыс дипломатиялық қатынастары 
тарихының үстірт зерделегендігін айқындады. Себебі мәселе арнайы зерттеу нысанына және 
пәніне айналмаған.  

Нәтижелер 
XVII ғасырдың 20 жылдарынан 90 жылдарына дейін үзілген қазақ-орыс қатынастары 

оның соңына қарай қайта жанданды. Екі ел арасында диаломатиялық байланыстар дамыды. 
Қазақ хандығы Орталық Азияның айтарлықтай бөлігін, бүкіл Қыпшақ даласын бақылап 
отырды. Әскери әлеуеті және тоғыз жолдың торабында орналасуы оның көршілерімен 
салыстырғанда «саяси салмағына» әсер етті. Дегенмен Орыс мемлекетімен байланысын 
нығайтуға ұмтылған Қазақ хандығының жағдайы алаңдатарлық еді. Бұл уақыт қазақ-жоңғар 
қатынастарының шиеленісіп тұрған кезі болатын. Жоңғарлар Түркістанның шығыс аймағына 
қауіп төндіріп, біраз жерлерін басып алды. Жпңғарлардың жаулап алуынан ығысқан қазақтар 
Есіл, Ертіс өзендерінің орта және жоғарғы ағысындағы жерлерге жақындады. Осы аумақта 
қазақтарға қоныстар мен жайылымдар үшін күресуге тура келді. Осындай күрделі жағдайда 
Тәуке хан және қазақ сұлтандары Ресеймен қарым-қатынастарды реттеуге ұмтылды. Орыс 
мемлекеті де Тәуке ханмен келісімге келудің жолдарын іздеп, елшіліктермен алмасуды көздеді 
(Кабульдинов, 2001: 4). Діттеген мақсатына қол жеткізу үшін Тәуке хан 1691 жылы Тобыл мен 
Мәскеуге екі елшілікті аттандырды. Солардың бірін Келдей елші бастады. Сібір билеушілері 
Тәуке ханның елшілігіне жауап ретінде 1692 жылы Андрей Неприпасов бастаған топты 
жіберді.  

1694 жылы Тәуке хан І Петрге Ресеймен достық қарым-қатынастарды сақтау және 
Тобылда ұсталған елші Келдей мырзаны босатуды ұсынған хат жолдады (Материалы по 
истории, 1989: 219). Себебі орыс билігі қазақтардың шабуылдарына қарсылық ретінде Келдей 
бастаған елшілікті тұтқындаған еді. Хатты Тайқұмыр Қолтыбайұлы Аталықов арқылы 
жіберген. Хатта игі істі атқару мақсатында екі адамды Тобыл уезіне жібергенін, біреуінің 
қайтыс болып, екіншісін – Келдей мырзаны ұстап қалғандығын, оның ұры емес елші екендігін, 
сол себепті патшадан оны босатуды өтінді. Келдей босағанша өзіне барған тобылдық орыс 
елшілерін ұстап отырғанын жеткізген. Екі ел арасында елшілер мен саудагерлер 
бұрынғысынша емін-еркін жүру үшін патшалардың қолдауының қажеттілігін баса айтқан. 
Бұдан кейін екі билеушінің атағына нұсқан келтіретін адамдардың өздеріне бағынғанын және 
істеген істерін мойындарына алғандарын қалаған. Осы орайда жас Қазы сұлтанның 
қарақалпақтармен бірге орыс жерлеріне шабуыл жасағанын, оған барып, ұрсып, істеген ісін 
бетіне басқанын қадап жазған. Тәуке хан өзінің ұрлық пен қарақшылық істерді 
қолдамайтындығын, екі мемлекет арасында мұндай келеңсіздіктердің орын алмағандығын 
қалайтындығын жеткізген. Хатта жазылғандардан өзгесін Тайқұмырдың ауызша айтатынын, 
оның сөзіне сенуін өтінген (Международные отношения, 1989: 219). 

Тәуке ханның хатына жауап ретінде Орыс патшасы 1694 жылдың 4 сәуірінде казактар – 
Федор Скибин мен Матюшка Трошинді Қазақ Ордасына Тайқұмыр Аталықовпен бірге 
жіберді. Қазақ Еліне аттанған тілмаштар татар Оразай Шашқанов (деректе – Уразайка 
Чачканов), татар Таушко және тағы екі адаммен бірге 1693 жылы Жамыш көлінің маңында 
қолға түсіп, Тобылда ұсталып отырған Келдей елші де болды (Дополнения к актам, 1867: 375).  

Тәуке хан өзіне келген елшілерге орын алған жағдайды толық баяндауды талап етіп, 
айтылғандардың барлығын мұқият тыңдайтындығын білдірген. Елшілер орыс патшасының 
сәлемін жеткізген кезде Тәуке хан бас киімін шешпей тыңдаған. Хан бұны «аяғынан тұра 
алмайтындығын, бас киімін де шешпейтіндігін, құдайға бас киіммен сыйынатындығын» 
айтқан (Дополнения к актам, 1867:379). Ханның бұл әрекетін ерсі көрген елшілер оған 
«Орыстың пашасының атынан Түрік сұлтанына, Қызылбас ханына және тағы сол сияқтыларға 
барған елшілерге ұлы мәртебелінің сәлемін жеткізген кезде олар орындарынан тұрып, бас 
киемдерін шешеді», - деп айтқан. Олардың айтқандарына Тәуке хан: «Түрік сұлтанының 
немесе Қызылбас шахының Тәуке ханнан несі жоғары? Олар да мен сияқты» - деп, жауап 
қайтарған. Ортағасырлардағы елшілік нормалары тұрғысынан келгенде Тәукенің әрекеті 
олармен үйлеспейді. Кез-келген билеуші басқа мемлекеттің атынан келген елшіні құрметпен 
қарсы алып, жағдайын жасап, шығарып салуы тиіс-тін. Ал Қазақ ордасының билеушісінің 
елшілерге құрмет көрсетпеуінің өзіндік себептері жоқ емес-ті. Біздің пайымымызша, хан орыс 
патшасының Сібір жерлерін емін-еркін билеп-төстеп жатқанын құптамады. Сібір өлкесінде 

қалалар мен елді мекендердің салынуы көшпелілердің, соның ішінде қазақ руларының 
қоныстарын тарылтты. Ерте замандардан Сібірдің Том, Қызыл жар, Үркіт және т.б. қазақтың 
ата қоныстары саналған. Қазақстанның Оңтүстік-Шығысын жоңғарлардың жаулап алуының 
салдарынан Сібір жерлерімен шекаралық аймақтарға, Ертіс, Есіл өзендерінің орта және 
жоғары ағыстарына ығысқан көшпелілердің қарсылыққа тап болғандары да Тәуке ханның 
«ұстанымын» өзгертті. Тобылға жіберген елшісінің, яғни Келдейдің ұсталуы да ханның 
елшілерге «құрмет көрсетпеуіне» ықпалын тигізді. Өйткені ол Келдейден Тобылда 
көрсетілген құрмет турасында сұраған. Келдей орыс тұтқынында өзіне ешқандай қысымның 
жасалмағанын, керегі мен азық-түліктің жеткілікті болғанын жеткізген. Сонымен қатар хан 
мен оның айналасындардың орыс жерлеріне шабуылдарды тоқтатудың қажеттілігіне көз 
жеткізуге тырысқан.  

Осыдан кейін орыс елшілері жүздік және қолбасшы Андрей Федрович Нарышкиннің 
құттықтауын жеткізіп, ханның амандығын сұраған. Тәуке хан өзінің «сексен мыңдық 
жасағының арқасында денінің сау» екендігін білдіріп, жауап қатқан. Федор Скибин және 
Матюшка Трошин келген сапарларының миссиясын мына төмендегілерді жеткізу арқылы 
білдерген: «1693 жылы Жамыш өенінің маңында Тәуке ханның адамдары Келдей мен Сары 
және оларға қоса екі жүз әскери адамдар келіп, осы жердегі қызметтегілерді найзамен 
шаншып, атып, тонаумен айналысты. Алайда олар қолға түсірілді. Қазақтар Тобыл уезінің 
Тархан қалашығына шабуыл жасап, адамдарды өлтіріп, бәрін тонап, алып кетіп, қалаға өрт 
қойды. Осы жылы Тәуке ханның адамдары Өтек (Утяцкая) және Қамыс (Камыцкая), Жалытар 
(Ялуторовская) слободаларына шабуыл жасап, үйлерлі өртеп, адамдарын өлтіріп, тонап, бәрін 
өздерімен бірге алып кетті. Тобыл дворяны Василий Шулгинді әскерімен бірге далада 
Семізкөлдің жағасында ұрып, қалған әскерилерін алып кетті. Мәртебелі патша Тәуке ханға 
қалалар мен слободаларға өзінің жасағымен келіп, адамдарды тонап, шауып-қиратып, 
өлтірмегенін талап етеді. Елшілеріне Тәуке ханның алғандарының барлығын қайтаруын, Өтек 
және Қамыс слободаларына келген ұрыларды іздеп табуын бұйырды. Елші ұлы мәртебелі 
патшаның Тәукенің өтінішімен Келдей мырзаны босатқанын және Тайқұмыр Аталықовқа 
құрмет көрсетіліп, жағдай жасалғандығын айта келіп, ханнан Андрей Неприпасовты босатуын 
сұрады» (Дополнения к актам, 1867: 376). Себебі 1692 жылы орыс үкіметі жіберген елшілікті 
бастап келген Андрей Неприпасовты Тәуке хан ұстап, Тобылға қайтармаған болатын. 

Елшілерді тыңдағаннан кейін Тобыл уезіне шабуыл жасаған қазақтар емес, Семізкөлде 
Василий Шулгинді ұрып-соққан қарақалпақтар, тек Шипицын слободасына Тәуке ханның 
әскері Келдей мырзаны босату үшін қауіп төндіргенін айтқан. Орыс деректерінде қазақтардың 
Тобыл және Тар уездерінің тұрғындарына қауіп төндіргенін, мыңдаған әскердің қырып-
жоюмен айналысқандарын дәледейтін мәліметтер бар. Қазақтар Сібір жерлеріне 
шабуылдарын XVII ғасырдың соңында жиілеткен еді. Оларды Археографиялық комиссияның 
жинақтап, жариялаған, Сібір актілерінен көрініс тапқан мәліметтер дәлелдейді. Мәселен, 
Тобыл әскербасы С.И. Салтыков пен А.Ф. Нарышкиннің хабарлауынша, 1691–1693 жылдары 
Қазақ ордасының әскери адамдары Тобыл уезінің Тархан, Жалытар (Ялуторовская), Патша 
(Царево), Утяцк, Чумляцк, Есілдік Коркин бекіністеріне, Воскресенск селосына және Жамыш 
(Ямыш) елді мекеніне шабуыл жасап, көптеген орыстың әскерилерін, татарларды, 
шаруаларды, салық жинаушыларды ұрып-соғып, үш ер адамды әйелдерімен, балаларымен 
тұтқындап алып кеткен (Материалы по истории Башкирской АССР, 1936: 95).  

Елшілер Андрей Неприпасовты, Вася Кобяковты және өздері – Федор Скибин, Матвей 
Трошинді құрметпен босатуды да талап етті. 1691 жылы Тобылдан бояр ұлы Андрей Неприпасов 
және казак Василий Кобяков Түркістанға қазақ ханы Тәукеге елшілікке аттанған. Тәуке хан 
оларды ұстап, кері қайтармаған. Егер хан ұрлық жасағандарды, слободаларды талан-таражға 
салғандарды жөнге салмаса, олар қайта шабуыл жасаса орыс патшалығы Тәуке ханға және оның 
адамдарына қарсы соғыс ашатындықтарын ашық айтқан. Елшілердің айтуынша, бұдан кейін Тәуке 
хан оларға сөз бермеген. Қонақ асы мен өзге де сый-құрмет көрсетпеген. Елшілерді Андрей 
Неприпасовпен бірге бөлек киіз үйге орналастырып, қой мен екі пұт бидай берген. Екі елші 
бірнеше күн бойы Тәуке ханға хат жазған. Ал Тәуке болса хаттарын оқып, жауап қайтармаған.  

1694 жылдың 15 шілдесінде Тәуке ханға Түркістанның ұлыстарынан діни адамдар келіп, 
Орыс елі туралы айтқан. Қазақ жасағының Сібір жерлеріне шабуыл жасап, тұрғындарына 
залал келтірудің бекер екендігін, бұдан кейін Ресейдің қалалары мен слободаларына соғыс ашу 
онымен бейбіт қарым-қатынаста тұруды болдырмайтындығын ескерткен (Дополнения к 
актам, 1867: 380). 1 тамызда орыс елшілері тағы да хат жолдап, өздерін босатуды өтінген. 
Алайда Тәуке хан оларды күзде босататынын, қазіргі уақытта далада қарақшылардың көп 
екендігін айтқан. Орыс елшілердің қыркүйек айының 5-індегі хатына жауап бере отырып, хан 
оларды көктемде босататынын жазған.  

1697–1698 жылдары қазақ-жоңғар қатынастарының шиеленісуіне, жоңғарлардың қазақ 
жерлеріне ішкерілей енуіне байланысты Еуразия кеңістігіндегі ахуал күрделене түсті. 
Осындай жағдайда Қазақ хандығы орыс патшалығымен арақатынасты жақсарту мақсатында 
1697 жылы Тәуке хан Тобылға елшілерді және оларға қоса саудагерлерді жіберді.                      
Тәуке Тобылдағы орыс билігіне «сауда адамдары жақсы қабылданып, олар ұсталмай, ізгі 
ниетті хабаршымен және саудагермен бірге қайтарылсын» деген өтініш жасады. Бір жылдан 
кейін сауданы кеңейту мақсатында қазақ және орыс өкілдері бас қосты. 1699 жылы Тобылдағы 
қазақ елшісі Тәуке ханның атынан «керуенді бұрынғыдай жыл бойына неше түрлі тауарлармен 
жібергісі келетіндігін білдірген» (Дополнения к актам, 1867: 388). 

1716 жылы қыркүйекте Қазақ хандығы тұтқындармен алмасу, қазақтар мен орыстар 
арасындағы әскери қақтығыстарды реттеу, орыс көпестерінің қазақтармен саудасын дамытуға 
қолайлы жағдай жасау, керуен жолдарының қауіпсіздігін қамтамасыз ету мақсатында Тобылға 
Бекболат Екешов пен Байдәулет Буриев бастаған елшілікті жіберді. Елшілер Тобыл 
губернаторы М.П. Гагаринге шабуылдардың тоқтатылатынын, достық қатынастардың 
орнайтындығын, жеткізді. Қазақ хандары Қайып және Әбілқайыр Орыс мемлекетінен жоңғар 
қонтайшысына қарсы әскери қимылдар жасауды ұсынды (РМКАА, 122-қ. 1-т. 3-іс. 1–2-п.). 
Осыған жауап ретінде орыс үкіметі 1716 жылдың 14 қазанда императордың,                                                         
Сібір губернаторы Матвей Петрович Гагариннің бұйрығымен Никита Белоусов бастаған 
елшілікті Қайып ханға достық және өзара сауда жасау үшін келіссөздер жүргізу мақсатында 
Қазақ Ордасына аттандырды. Елшілерге берілген нұсқауда Қайып ханға император І Петрдың 
сәлемін жеткізу кезінде оның орнынан тұрып, бас киімін шешіп, құрмет көрсетуіне назар 
аудару жөнінде жазылды. Мұның өзі қазақ хандарының елшілер алдына барған кезде оларға 
құрмет көрсетулері тиіс дегенді білдірді. Қайып ханға елшіден беріп жіберілген хатқа жауап 
беруін немесе Сібір губернаторы князь М.П. Гагаринге хат жазуын жеткізу де тапсырылды. 
Елші әкелген хатта Қазақ Ордасы халқының Сібір тұрғындарымен бейбіт емес жағдайда 
болғаны айтылды. Қайып ханның Шора Бекболатов бастаған елшілері жеткізген уәдесіне көз 
жеткізуде бүкіл Қазақ Ордасының мәртебелі патшамен және ұлы орыс мемлекетімен бейбіт 
өмір сүріп, Сібір қалаларына түрлі тауарлармен баруын, сардар Трубниковты босатуды 
сұрады. Қалмақ қонтайшысының патшаны тыңдамай соғыс қимылдарын жүргізіп жатқандығы 
айтылды. Матвей Петрович Никитаға Қайып ханға және барлық Қазақ Ордасының халқына 
патша ағзамның Сібір елдеріне қазақтармен жанжалдаспауды бұйырғанын жеткізуді 
тапсырды (Международные отношения, 1989: 238). Сонымен қатар Қазақ ордасынан 
шекараларға 50 адамнан өткізетіндерін, олардың қауіпсіздігін қамтамасыз ететіндіктерін 
жеткізді. Есіл өзенінің бойындағы Елім (Илим) қалашығына келген бес қазақтың 
босатылатындығы, жоңғарлар мен қазақтардың арасындағы соғыс жайын қонтайшының өзі 
білетіндігі қоса айтылды (Международные отношения, 1989: 239). Елшінің хабарламасынан 
сібір билігі осы аймаққа шабуыл жасағандарды шамалары келгенше тұтқындап отырғанын 
анық көруге болады. Сондай-ақ Орыс мемлекетінің Қазақ Ордасымен байланыстарын реттеуге 
ұмтылысы анық байқалады. Кіші жүздің ханы Қайыптың да Ресеймен қарым-қатынасты 
жақсартуға мүдделі болған, өйткені Тәуке хан қайтыс болғаннан кейін тақты Қайып хан 
иеленді. Қазақ Ордасының үш жүзге бөлініп, елдің бірлігі ыдырады. Үш жүздің хандары жеке-
жеке билік жүргізді. Осыны пайдаланған жоңғарлар қазақ даласына шапқыншылығын үдете 
түсті. Уақыт өткен сайын жағдай күрделене түсті. 1716 жылы қазақ даласы жоңғарлардың 
жойқын соққысына ұшырады. Мұнымен қоса қазақтардың Еділ қалмақтарымен, 

башқұрттармен, Сібір және Жайық казактарымен қарым-қатынастары шиеленісті. Сол себепті 
Ресеймен арадағы байланыстарды күшейту қажет болды. Халықаралық қатынастарда өзінің 
саясатын берік ұстанған Орыс мемлекеті Қазақ Елімен бейбіт қатар өмір сүруді көздеді. 

1717 жылы 29 қарашада М.П. Гагарин Қайып ханға қазақ-орыс қатынастарын нығайтуды 
ұсынған хат жолдады. Хатта Н. Белоусовтың Қайып ханның Ресей мемлекетімен достық 
қатынаста болғысы келетіндігін жеткізгені айтылды. «Ұлы мәртебелі патшаның бұйрығымен 
Сібір тұрғындары сіздің адамдармен жанжалдаспай бейбіт қатынаста болады» дегеннің өзі екі 
елдің де өзара тату қарым-қатынастарды сақтағылары келетіндігі дегеннен біраз жайтты 
аңғаруға болады (Международные отношения, 1989: 245). 

1718 жылы 1 мамырда Қайып хан М.П. Гагаринге өзінің, Әбілқайыр ханның, Мамай, 
Батыр сұлтандардың және барша Алаш ұлыстарының атынан елші Елмет Баулуков бастаған 
адамдары арқылы хат жіберді. Хатта башқұрттардың қазақтардың бір жарым мың жылқысын 
ұрлағаны, соларды қайтару жөнінде башқұрттарға бұйрық беруін өтінді. Өздерінің бейбіт өмір 
сүріп жақтандарын, оған құдай куә екенін айта келе «кім жақсылық жасаса соның сақалы 
ағарады, жамандық істесе сақалы түседі. Оқымысты адамның соңынан хаты қалады, жақсы 
адамның артынан атағы», - деп жазды. Князьдың айтқанынан шықпайтындарын, оған бас 
иетіндерін жеткізді (Эпистолярное наследие, 2014: 95–96). Қайып хан 1718 жылдың                          
28 қазанында М.П. Гагаринга хат жазып, тағы да елші жіберді. Хан ордасына орыс елшілері 
Борис да Кабай жасауыл мен Тимган Мергеннің адамдарымен аман-есен келгенін, олармен 
кездескенін, князьдың хатын, сыйлықтарын алып қуанып қалғанын баяндады (Эпистолярное 
наследие, 2014: 96–97). 

Сол жылдың 10 желтоқсанында Қайып хан Ресей императоры І Петрге хат жолдады. 
Хатында орыс елшілері Федор Жилин мен башқұрттардың және қазақ Тоғынұр 
Құлтыбаевтың, босатылған Малдыбай Елболдиннің келгенін, өздерімен патшаның хатын 
әкелгендігін қуана баяндаған. Сейіт есімді ұрының табылмай жатқанын айта келе оны ұстауды 
өзінің ұлы Құдайберді сұлтанға тапсырылғанын жеткізді. Қазақтар орыс жерлеріне рұқсатсыз 
барып, тонаушылықпен, ұрлықпен айналысатындарды патшаның басқаларға сабақ болуы 
үшін өлтіруге бұйрық беруін сұраған. Егер сондайлар қазақ жерлеріне келсе көздерін 
жоятынын ашық жазған. Осындай мазмұндағы хаттары Қайып хан орыс патшасына                 
1718 жылдың 21 тамызында, 7 қазанында, жолдаған (Эпистолярное наследие, 2014: 97–98, 
105). Сондай-ақ мәртебелі патшадан қонтайшыға баруын өтінген. Қазақтардың жалғыз жауы 
жоңғарлар екенін айқан (Эпистолярное наследие, 2014: 97–98).  

Әйтсе де Сібір уездеріне қазақтардың шабуылдары тоқтағанның орнына жиіледі.                                         
1718 жылы желтоқсанда Царев қалашығының әскербасшысы Парфентьев Тобылға Есіл 
өзенінің жағалауларындағы орыс слободаларына Қазақ ордасының адамдары келіп, ұсақ 
кәсіпшіліктерде, тұзды көлдерде, сыра дайындайтын орындарда қызметшілерді ұрып, 
тұтқындап әкетті», - деп хабарлаған (РМКАА, 130-қ. 1-т. 4-іс. 2-п.). Осындай мәлімдемелерге 
байланысты ресейлік тарихи деректерде қазақтар жағымсыз сипатталды. Мәселен, Григорий 
Спасскийдің жинағында «Чулым және Июсов жерлерінен Абаканға дейінгі аралықта өмір 
сүрген қырғыздардың, яғни қазақтардың орыс селениелеріне жасаған шабуылдары және 
опаздықтарымен Сібір тарихында атағы шықты. Өздерінің батылдығы оларға қымбатқа түсті. 
Ақырында отырған жерлерін қалдыруға мәжбүр болды», - деп жазылған (Собрание, 1818: 29). 

Қалыптасқан саяси ахуалға қарамастан Ресей мен Қазақстан арасында елшілік алмасулар 
толастамады. Достық қатынастарды орнатуға орыс мемлекеті де, Қазақ хандығы да зәру еді. 
Ресей ортаазиялық мемлекеттермен сауда байланыстарын күшейтіп, ары қарай парсы, үнді 
еліне шығуды көздеді. Ал Қазақ ордасына жайлы жайылымдар, көрші елдермен бейбіт 
қатынастар орнату тиімді болды. Сондықтан да екі ел бір біріне елшілерін аттандырды. Баса 
айтатын жайт, Ресей географиялық және этнографиялық экспедицияларды ұйымдастыру 
арқылы қазақ жерлерін ғана емес оның саяси, әлеуметтік, шаруашылық жағдайын білуді 
мақсат етті. Осы орайда 1714–1716 жылдары Трушниковтың Солтүстің Тибетке, 1719 жылы 
Колмаков, Урусов және Сомовтың Зайсан, Қара Ертіс, Жоңғар еліне жасаған экспедициялары 
орыс үкіметін қазақтар туралы мәліметтермен қамтамасыз етті.  

Қазақ ордасында екі жыл болған «Қазақ Одисейі» атанған Ф. Скибин бастаған елшілік 
орыс үкіметіне қазақ даласының табиғаты, табиғи байлығы, хандықтың саяси басқаруы, 
шаруашылығы, қалалары, қала мәдениеті, әлеуметтік құрылымы, салт-дәстүрі туралы 
маңызды мәліметтер жеткізді (Посольские материалы, 2005: 380–386). Тобылдан Қазақ 
ордасына әкелетін жол жөнінде ақпарат берді. Ол Орталық Азияға апаратын сауда 
жолдарының бірі еді. Ф. Скибин жинақтаған мәліметтердің көпшілігі С.У. Ремезевтің 
сызбаларынан көрініс тапты. 

 
Қорытынды. Осылайша, XVII ғасырдың соңы – XVIIІ ғасырдың басындағы қазақ-орыс 

дипломатиялық қатынастарының тарихын зерделеу нәтижелері бұл мәселенің толыққанды 
зерттелмегендігін дәйектеді. Қазақстанның көрші елмен қарым-қатынастары тарихын 
зерттеуде ғылыми айналымға енгізілмеген бірегей деректердің бар екендігі анықталды. 
Мұндай деректер қазақ-орыс қатынастарының бағытын, ел билеушілерінің мүдделерін, 
қазақтардың Сібір аумағына шабуылдарының себептерін айқындаудың бұлтартпас айғақтары 
болып табылады. Дегенмен өз заманында жазылған орыс деректерін сыни көзқарас 
тұрғысынан талдаудың қажеттілігі де байқалады. Сонымен қатар қазақ-орыс қатынастары 
тарихының беймәлім беттерін анықтай отырып, мәселені тарихи сабақтастықта, 
хронологиялық ретте кешенді түрде зерттеудің тек ғылым үшін ғана емес болашақ көршілік 
байланыстарды нығайту мақсатында маңызды екендігіне көз жеткізілді.  

Көрсетілген кезеңдегі қазақ-орыс дипломатиялық қатынастарын зерделеудің нәтижелері 
Азия елдеріне апаратын «кілт және қақпа» болып саналған Қазақ хандығымен қарым-
қатынастың Ресей мемлекеті үшін маңызын қайта ой елегінен өткізудің қажеттілігін көрсетіп 
берді. Өз кезегінде Орта Азия хандықтары мен жоңғарларға қарсы күресте Ресейті одақтас 
ретінде көргісі келген Қазақ Елінің ұстанымдарын жаңа тарихи таным тұрғысынан зерделеу 
маңызды.  

